Sgets: Hyfforddi angylion
Mae’n bwysig bod pawb yn siarad yn eu tafodiaith naturiol. Mae croeso i chi addasu y sgets ar gyfer eich anghenion. Nid oes neges fel y cyfryw yn y sgets dim ond ‘chydig bach o hwyl. 
Un athro (merch neu fachgen):
gwisg angel traddodiadol gan gynnwys tinsel mewn cylch o gwmpas y pen, clipfwrdd, beiro; os yn fachgen tei neu wasgod neu siaced dros y wisg wen.
Angylion: 
o leiaf 2. Wedi ei gwisgo fel angylion ond eto’n wahanol i’r arfer. Siaced, sgarff, sbectol, ffôn symudol ayyb.

Offer: 
Cadeiriau, seren, llun bugail, Beiblau (llawlyfr hyfforddi), polish a chadach, cloch i orffen y wers.
Athro: 
Mae’r arholiadau TGAA yn agosáu a mae’n bwysig eich bod chi’n adolygu bob nos neu fydd gennych chi ddim gobaith o basio’r arholiad.  Mae pasio’r Tystysgrif Gyffredinol mewn Astudiaethau Angylaidd yn holl bwysig ar gyfer gyrfa lwyddiannus. 
Reit. Gwrandewch yn ofalus. Dim ond yr angylion fydd yn pasio’r prawf ar ddiwedd y tymor fydd yn cael eu gyrru i wneud y gwaith hollbwysig sydd gan y Bos mewn golwg.

Dyma’ch cyfle chi i fynd dros y gwaith a gofyn cwestiynau os nad dych chi’n siŵr o rywbeth.  

Reit. Yn ystod wythnos un wnaethon ni edrych ar wisg. Beth yw’r wisg addas os am ymddangos o flaen llawer o bobl.

Ti.... Wyt ti’n cofio be ddwedon ni oedd y wisg addas ar gyfer ymddangos o flaen llawer o bobl?

Angel 1:
Yyymm...Yyymmm....

Athro: 
Ty’d yn dy flaen. Mae’n gwestiwn ddigon hawdd, beth ydy’r wisg addas ar gyfer ymddangos o flaen llawer o bobl?

Angel 1:
Yyy...dillad cynnes....polo neck syr....?

Athro: 
Wyt ti isio aros i mewn amser chwarae?
Angel 1:
Nadw syr, dim o gwbl.

Athro: 
Wel....

Angel 1:
Yyyy...

(Angel 2: Llaw yn ymestyn i’r awyr, hanner codi o’i chadair, awyddus iawn i ateb y cwestiwn. Athro’n rhoi’r nod iddi/iddo ateb)

Angel 2:
Syr, syr, dillad llachar sy’n sgleinio fel yr haul syr.

Athro: 
Da iawn wir, dw i’n falch bod na rywun wedi bod yn gwrando’n y gwersi. Mae’n bwysig iawn eich bod chi’n rhoi polish go dda i’ch adenydd cyn mynd i’r gwely rhag ofn i chi gael eich galw’n ddirybudd. Dyma fydda i’n ddefnyddio (dangos y polish a’r cadach), stwff da iawn.
Reit, y peth nesaf ar y rhestr adolygu...adnabod creaduriaid y ddaear. Dw i’n siŵr y cofiwch i ni gael rhestr o bethau i’w hadnabod.... Be di hwn? 

(Codi llun y bugail. Angel 1 yn awyddus i adfer ei hunan-barch)

Angel 1:
Fi, fi, fi syr! Dw i’n cofio hwn! Seren, syr.

Athro: 
Na.... nid seren.
Angel 1:
(yn bendant) Dafad. Dafad syr.

Athro: 
Na, nid dafad chwaith. Ond ti’n agosach....

Angel 1: 
Dw i’n gwybod, dw i’n gwybod... cwmwl.

(Angel 2: Llaw yn ymestyn i’r awyr, hanner codi o’i chadair, awyddus iawn i ateb y cwestiwn. Athro’n rhoi’r nod iddi/iddo ateb)

Angel 2:
Fi, fi, fi, syr! Bugail, syr. Mae bugeiliaid yn edrych ar ôl defaid mewn caeau syr.

Athro: 
Da iawn, bugail ydy’r ateb cywir. Mor braf ydy cael disgybl sydd wedi bod yn adolygu!
(Angel 2 yn rhoi edrychiad i Angel 1. Angel 1 yn gwneud wyneb gwirion yn ôl)

Nesaf, pwy sydd yn y llun yma?
Angel 1:
Mair. Hi ydy’r un mae Duw wedi ddewis i fod yn fam i Iesu Grist.

Athro: 
Ardderchog.

A hwn?

Angel 1:
(yn ansicr) Un o’r gwŷr doeth?

Athro: 
Na..

Angel 2:
Joseff syr. Fo sydd am briodi Mair.

Athro: 
Da iawn.

(Angel 2 yn rhoi edrychiad i Angel 1. Angel 1 yn troi i ffwrdd oddi wrtho.)

Dyn ni wedi sôn am wisg, ac am adnabod creaduriaid y ddaear. Beth am ddaearyddiaeth... gobeithio’ch bod chi wedi bod yn edrych ar y mapiau bob nos cyn mynd i’r gwely.
Sut fyddwch chi’n gwybod ble i fynd os cewch eich dewis ar gyfer y gwaith hollbwysig?
Angel 2:
W.. w.. w.. fi, w.. w.. w.. w, dw i’n gwybod....dilyn y seren o’r dwyrain.

Athro: 
Na....nid gŵr doeth wyt ti naci! Beth amdanat ti.. wyt ti’n gwybod yr ateb?

Angel 1:
Yyy...dw i’m yn siŵr. Oes rhaid i ni chwilio am asyn a mynd yn bell ar draws gwlad?

Athro: 
NA. Ers pa bryd mae angylion yn dilyn sêr a mynd ar gefn asynnod! Be oeddech chi’n wneud neithiwr yn lle adolygu? 
(Angylion yn codi eu dwylo)

Dw i’m isio gwybod.

(Dwylo’r angylion yn mynd i lawr)

Un cyfle arall, sut fyddwch chi’n gwybod lle i fynd os cewch eich dewis ar gyfer y gwaith hollbwysig?
Angel 2:
(Estyn ffôn o’i boced a’i ddangos)  Gawn ni tecst fydd yn dweud wrthyn ni lle i fynd.
Angel 1:
Neu tweet syr, dyn ni i gyd ar twitter!

Athro: 
(I’r gynulleidfa) Mae nhw i gyd twits, dw i’n gwybod hynna.

Ta waeth, dw i’n amau’n fawr os fydd yr un ohonoch chi’n mynd i unman ar y  ddaear.

Fe fydd rhan olaf yr arholiad yn eich holi chi am gyfarch. Sut mae bodau nefol yn cyfarch trigolion gwael y lawr?

Angel 1:
Eh syr? Blodau be....?

Angel 2:
(Chwilio trwy’r llawlyfr hyfforddiant)  Dyn ni ddim wedi gwneud ‘trigolion gwael y llawr’.  Dydi hwnna ddim ar y rhestr adolygu!

Athro: 
Byddwch yn dawel. (Oedi) Cyfarch – sut mae angylion yn siarad hefo pobl y ddaear? Cer di gynta, be fysa ti’n ddweud wrth Mair petai ti’n cael dy ddewis i fynd â neges iddi hi?

(Angel 2 yn sefyll ac yn peswch i glirio ei wddf cyn dechrau siarad)

Angel 2:
Haia Mair, paid â ffeintio ond ti’n mynd i gael babi. 

Athro: 
Dos i ista lawr!
Rhywun arall? Ti....

(Angel 1 yn sefyll ac yn peswch i glirio ei wddf cyn dechrau siarad)

Angel 1:
Mair, ti’n edrych yn ddel iawn. Ti’n ferch ifanc, dlws. Paid â phoeni am ddim byd. Paid â chynhyrfu o gwbl. 
(Angel 1 yn edrych ar yr athro. Athro’n gwenu a nodio ei ben.)

Hyd yn oed pan fyddi di’n dew a’n methu cael dillad i dy ffitio  mi fydd....
Athro: 
Ista lawr. Dim gair arall. Cyfarch....cyfarch...dyma ni.....
(Agor ei lawlyfr hyfforddi. Mae’r angylion yn cydadrodd bob brawddeg ar ôl eu hathro.)

Reit, dwedwch ar fy ôl i:-
Paid bod ofn, Mair. 

Mae Duw wedi dewis dy fendithio di’n fawr.

 

Rwyt ti’n mynd i fod yn feichiog, a byddi di’n cael mab. 

Iesu ydy’r enw rwyt i’w roi iddo. 
Bydd yn ddyn pwysig iawn, a bydd yn cael ei alw’n Fab y Duw Goruchaf.
(Athro’n siarad wrtho’i hun)

Reit, gwisg, adnabod creaduriaid y ddaear, daearyddiaeth, cyfarch, o ia....canu.
(Athro’n siarad hefo’r angylion)

Fedri di ganu? Fedr rhywun yma ganu? Dw i’n gobeithio clywed cân addas i’w chanu i ddathlu geni baban bach. Pwy sydd am roi cynnig arni?

Angel 2:
Dw i’n dda am ganu syr. O’n i wedi meddwl trio yn Angels Got Talent ond...

(Ar ôl gweld wyneb yr Athro’n syllu arno mae’n tawelu. Mae’n sefyll a chanu’r geiriau canlynol yn llawn ystyr i dôn Mi welais Jac y Do.)

Angylion ydyn ni
Helo fawr iawn i chi

Mae gynnon ni news

Peidiwch chwthu ffiws

Hi Hi Hi Hi Hi Hi!
Athro: 
(Yn anobeithio) Rhywun arall?

Angel 1:
(Mae’n sefyll a chanu’r geiriau canlynol yn llawn ystyr i’r dôn ‘Pen, ysgwyddau, coesau, traed.’ Rhaid cael y symudiadau hefyd: Draw, pwyntio syth ymlaen. Fethlem, gwneud siâp to wrth roi pennau bysedd y ddwy law gyda’i gilydd. Syth, pwyntio i’r chwith wedyn i’r dde. Baban, siglo baban yn eich breichiau. Welwch, gwneud siâp binocwlars gyda’r dwylo o gwmpas y llygaid.)
Draw i Fethlem ewch yn syth, ewch yn syth

Draw i Fethlem ewch yn syth, ewch yn syth

Mair a’i baban we – e- lwch chi
Draw i Fethlem ewch yn syth, ewch yn syth.

Athro: 
Dydi (enw rhywun sy’n canu’n dda/chwarae piano neu arwain côr sy’n adnabyddus i’r gynulleidfa) ddim yn cael y trafferth yma.

Dyma’r geiriau mae’r llawlyfr adolygu (agor y Beibl) yn awgrymu: "Gogoniant i Dduw yn y nefoedd uchaf, a heddwch ar y ddaear islaw, a bendith Duw ar bobl." 
(Cloch yn canu i orffen y wers, angylion yn brysio i godi)
Un funud! Gabriel, Mihangel. Be di’r holl frys? Plîs dysgwch y gwaith yn ofalus cyn yr arholiad neu fydd na neb ar gael i wneud y gwaith hollbwysig. 
Angel 1+2: 
Siŵr o wneud syr. Peidiwch â phoeni fe wnawn ni ein gorau glas. Dyn ni’n edrych ymlaen at y gwaith yn fawr iawn. Ta-ra syr.

